
Á MESA DO PARLAMENTO

O  Grupo  Parlamentario  Socialista  de  Galicia,  por  iniciativa  dos  seus 

deputados Aitor Bouza Manso e Carlos López Font, a través do voceiro e ao 

abeiro do disposto no artigo 160 do Regulamento da Cámara, presenta ante 

esta Mesa a seguinte proposición non de lei para debate en Pleno.

EXPOSICIÓN DE MOTIVOS

A  realidade  do  mercado  do  alugueiro  en  Galicia  amosa  unha  grande 

fragmentación e escaseza de oferta accesible, o que xera prezos elevados e 

precariedade  residencial.  Ao  mesmo  tempo,  existen  milleiros  de  vivendas 

baleiras que permanecen fóra do mercado por falta de garantías, seguridade 

xurídica ou incentivos adecuados para os seus propietarios e propietarias.

Outras  comunidades  autónomas  xa  teñen  posto  en  marcha  experiencias 

exitosas de intermediación pública, mediante bancos de aluguer que conectan 

propietarios  e  propietarias  e  inquilinas  e  inquilinos  baixo  a  tutela  da 

administración.  Estes  mecanismos  permiten  mobilizar  vivendas  baleiras, 

asegurar  prezos  razoables  e  ofrecer  garantías  tanto  a  persoas  propietarias 

como a arrendatarios e arrendatarios, cun claro beneficio social.

Galicia precisa un Banco Público de Aluguer, que actúe como instrumento para 

incrementar a oferta de vivenda en alugueiro a prezos asumibles, fomentar a 

confianza  das  persoas  propietarias  e  garantir  dereitos  para  quen  precisa 

acceder a unha vivenda digna.

Por todo o exposto, o Grupo Parlamentario Socialista de Galicia presenta a 

seguinte proposición non de lei para o seu debate en Pleno:

O Parlamento galego insta a Xunta de Galicia a:

Crear antes de que remate o presente ano un Banco Público de Aluguer de 

Galicia, xestionado pola Administración autonómica como mediadora e no que 

se:

a) Estableza un sistema de garantías públicas para as persoas propietarias 

que  cedan  as  súas  vivendas  a  este  banco,  cubrindo  posibles  non 

pagamentos e danos.

b) Fixe que os prezos do alugueiro no marco deste banco sexan sempre 

asequibles, nunca superiores ao 30 % da renda media dispoñible das 

familias.

c) Subscriban contratos de aluguer de longa duración polas vivendas que 

se incorporen a este banco.

d) Poñan  en  marcha  campañas  de  información  para  fomentar  que  as 

persoas propietarias de vivendas baleiras se incorporen ao programa.

Santiago de Compostela, a 29 de setembro do 2025

Asinado dixitalmente por:

 

Aitor Bouza Manso na data 29/09/2025 13:39:44

Carlos López Font na data 29/09/2025 13:39:53

José Ramón Gómez Besteiro na data 29/09/2025 13:40:01

Asinado dixitalmente por:

 

REXISTRO ELECTRÓNICO na data 29/09/2025 13:49:42

